
Ụmịedemede 

Nchọcha a lebara anya na adịmike jenda na mmasị ụmụ akwụkwọ ndị e ji ngwa nkuzi nụrụlere kuziere 
agụmagụ ọdịnaala Igbo n’ụlọakwụkwọ praịmarị na zoonu mmụta Nsụka. Jenda na mmasị ụmụ akwụkwọ 
ndị e ji ngwa nkuzi nụrụlere kuziere agụmagụ ọdịnaala Igbo ka a nwalere na ndị ụmụ akwụkwọ e jighị 
ngwa nkuzi nụrụlere kuziere agụmagụ ọdịnaala Igbo. Otu ajụjụ nchọcha na otu ụmaokwu bụ ihe nyere aka 
maka nchọcha a. Ụdị nchọcha kwazi ‘experimental’ ka a gbasoro mee nchọcha a. Ọnụọgụ e ji mee nchọcha 
bụ ụmụ akwụkwọ dị puku ise, narị abụọ na asaa (5,207) ebe ndị e seere dị narị abụọ na iri abụọ (220). Ngwa 
nchọcha e ji mee nchọcha bụ Nnwale Adịmike Agụmagụ Ọdịnaala Igbo (NAAỌI) na Ngụkọ Jenda na 
Mmasị Ụmụ Akwụkwọ N’agụmagụ Ọdịnaala Igbo (NJMỤANỌỊ), njụmaza iri abụọ sitere na nnwale 

adịmike agụmagụ ọdịnaala Igbo na njụmaza iri abụọ sitere na ngụkọ jenda na mmasị ụmụ akwụkwọ 
n’agụmagụ ọdịnaala Igbo bụ nke ndị ọka mmụta atọ lebara anya. Ihe e nwetara na data ka e ji wee zaa ajụjụ 
nchọcha na ụmaokwu. E ji miin na ndịpụ n’izugbe wee zaa ajụjụ nchọcha ma werekwa akara ntụ 0.05 
nwalee ụmaokwu. Ihe a chọpụtara na nchọcha gosiri na ụmụ akwụkwọ ụmụ nwaanyị e ji ngwa nkuzi 
nụrụlere kuziere agụmagụ ọdịnaala Igbo ka nwee mmasị n’agụmagụ ọdịnaala Igbo karịa ụmụ nwoke. Ụmụ 
akwụkwọ ụmụ nwoke na ndị nwaanyị e ji ngwa nkuzi nụrụlere kuziri agụmagụ ọdịnaala Igbo nwere mmasị 
na meta nke ọma n’agụmagụ ọdịnaala Igbo karịa ndị otu ha e jighi. Site na nchọpụta nchọcha a, a tụnyere 
aro ka e jiri ngwa nkuzi nụrụlere kuziere ụmụ akwụkwọ ụmụ nwoke na ndị nwaanyị nọ n’ụlọ akwụkwọ 
praịmarị agụmagụ ọdịnaala Igbo ka ha wee nwee mmasị n’agụmagụ ọdịnaala Igbo.  

Ọkpụrụkpụ Okwu: Jenda, Mmasị, Agụmagụ Ọdịnaala, Ngwa Nkuzi Nụrụlere 

Mkpọlite 

 Mmasị bụ ihe na-esi n’ime mmadụ apụta n’amanyeghị amanye, nke na-eme ka onye ahụ nwee 
aṅụrị ma ọ bụ dị uchu n’ihe ọ na-eme. Mmasị mmadụ nwere n’ihe anaghị ele anya ekele ma ọ bụ uru onye 
ahụ ga-erita. Ọ bụghị ihe na-amasị onye na-amasị onye ọzọ. Ya ka ọtụtụ ndị ọka mmụta ji kọwaa mmasị 
n’ụzọ dị iche iche ha si wee ghọta ya. Njọkụ (2003) kọwapụtara na mmasị bụ mkpọlite mmụọ nke na-eme 

ka ihe masị mmadụ. Ya bụ na mmasị gbasatara ihe mmadụ chọrọ ime n’onwe ya.  

Ọnwụka (2002) na akụkụ nke ya sị na mmasị na-enyere nwata aka isonye n’ihe nke ọma, nke na-

eme ka nwata ahụ na-amụta ihe nke ọma. Eke (2001) kọwara na mmasị bụ ọnọdụ nwata ga-anọ wee dị 

nkwadobe ịmụ ihe. Lovel (2004) kọwara na mmasị bụ otu nwata si dị nkwadobe ịmụ ihe ọ bụla na klaasị 
ma ọ bụ ihe egwuregwu a na-eme n’ụlọ akwụkwọ. Ọ sị na mmasị na-arụ ọrụ dị egwu na ndụ nwata nke na 

o nweghị mmanye nwere ike ịmanye nwata n’ọmụmụ ihe. Nke a na-egosi na mmasị bụ ihe nwata na-eme 

n’amanyeghị ya amanye. Mmasị dị mkpa n’ihe ọ bụla nwata na-eme. Ịmaatụ, nwata enweghị mmasị n’ịgụ 
akwụkwọ, ịmụ ọrụ, iri nri, ịzụ ahịa, ikpe ekpere, ibi ndụ dị asọ agaghị enwe ike ime ihe ndị a niile. Ya ka o 
ji bụrụ na mmasị dị mkpa n’ihe ọ bụla nwata na-eme. Mmasị na-eto eto na ndụ nwata, n’ihi na mgbe o 
bidoro pụtawa ihe na ndụ nwata, ọ ga na-esonye n’ihe ọ bụla dị mma ọ hụrụ mmadụ na-eme n’amanyeghị 
ya.  

Ọrụ mmasị na-arụ na ndụ nwata bụ ime ka nwata na-arụ ọrụ oge ọ bụla n’enyeghị ya oke ohere. 
Ịma atụ, mgbe nwata na-amụ agụmagụ, nwata ga na-agụ ya oge ọ bụla nke ga-eme ka o nwee mmasị 
n’ọmụmụ agụmagụ ma mụta ya nke ọma. Ekeke (2006) kọwapụtara na tupu nwata amụta ihe, na ọ ga-enwe 

mkpọlite mmụọ nke ga-enye aka ka o nwee mmasị n’ihe ọ bụla ọ na-amụ, na e meghị nke a, nwata agaghị 
amụta ihe. O kwuru na ọ bụrụ na nwata ga-amụtarịrị ihe, ọ ga-enwe amamihe, ǹkà, ike, nzuoke na ndị ọzọ, 
nwata ahụ ga-esonye n’ihe ọ bụla a na-eme nke ga-enyere ya aka inwe mmasị n’onwe ya. Chauhan (1999) 
kọwara na mmasị bụ nwata inwe aṅụri n’ime ihe, ma ihe ọ bụla nwata enweghị aṅụrị na ya, ọ gaghị enwe 
mmasị, ma o nweghị mmasị, ọ gaghị emeta ihe ahụ nke ọma.  

Mmasị bụ ihe na-egosi etu mmadụ si etinye uchu n’ihe ọ na-eme. Ya ka Greeto (2008) kọwapụtara 
na mmasị bụ mmadụ itinye mmụọ n’ihe ọ na-eme. Ebe ọ bụ na nwata na-adị uchu n’ọmụmụ ihe o nwere 
mmasị na ya, ihe o nweghị mmasị na ya, ọ gaghị emeta nke ọma. Ma mgbe nke a na-eme bụ mgbe ike 

gwụrụ nwata, ma ọ bụ ọ ghọtaghị ihe onye nkuzi na-akụzi. Ya bụ na onye nkuzi ọ bụla kwesịrị inwe ọtụtụ 
usoro dị iche iche o ji akụzi ihe iji mee ka nkuzi ya mịta ezi mkpụrụ. Onye nkuzi ọ bụla kwesịrị inwe mmasị 
n’ihe ọ na-akụzi nke ga-eme ka o nwee ike gbaa mbọ mee ihe niile o kwesịrị ime dị ka iji aka ya na-akọrọ 
ụmụ akwụkwọ akụkọ ọdịnaala, iji ume ala kuzie ihe, iwepụta oge na abụghị nke ndị gọọmentị wee kọrọ ha 
akụkọ ifo na-akụzi agwa dị mma, ma ya bụrụ na ụmụ akwụkwọ nwere mmasị n’ihe ọ na-akụzi. Congdom 

(2000) n’echiche nke ya sị na mmasị na-eweta ịgba mbọ na-eme ka mmasị bawanye, ha abụọ jikọọ ọnụ, 
agamnihu adị n’ọmụmụ akwụkwọ.  
 Jenda bụ ndịiche dị na mmadụ abụọ Chukwu kere nke e ji kpọọ ha nwoke ma ọ bụ nwaanyị. Mmadụ 
abụọ ndị a nwere ọrụ kwesịrị na nke ọ bụla n’ime ha ga-arụ. Ya ka Kilosmier (2006) ji kọwaa na ọrụ ọ bụla 
nke nwoke na nwaanyị na-arụ ọrụ siri ike, na a na-ekwetakarị na nwoke ka nwaanyị arụ ọrụ ahụ.  Nke a bụ 
eziokwu maka na a bịa n’ịnya ụgbọala dị ka trela, tipa, ụgbọoloko ọ bụ ụmụ nwoke na-anya ha. Ụzọegwu 
(2004) kọwakwara na jenda bụ ihe obodo kwekọrịtara ọnụ e ji wee mara nwoke na nwaanyị. Ihe nke a na-

egosi bụ na omume na ọrụ nwoke ma ọ bụ nwaanyị ga-adaba na nkwenye ndị obodo. Offorma (2005) 
kọwara na jenda bụ nkwekọrịta ndị kwekọrịtara iji kewaa nwoke ma ọ bụ nwaanyị. Nnachi (2008) n’echiche 
nke ya, kọwara na jenda bụ nkwekọrịta dị n’omenaala nke dị n’ime mmadụ nke na-egosi nwoke ma ọ bụ 
nwaanyị. Nwankwọ (2003) kọwapụtara na ọtụtụ ndị nchọcha kwetara na nwoke ka eme nke ọma n’ọmụmụ 
sayensị karịa nwaanyị ma ndị ọzọ kwetara na nwaanyị ka eme nke ọma n’ihe gbasara ọmụmụ asụsụ. Nke 
a bụ eziokwu maka na a bịa n’ọmụmụ dọkịta, ‘Phamacy’, ‘Engineer’, ndị nwoke karịrị ma a bịa n’asụsụ 
ụmụ nwaanyị karịrị ụmụ nwoke. Nwankwọ (2003) kọwara na abụm nwoke, abụm nwaanyị dị ụzọ abụọ. O 
kwuru na ka e si kee ụwa na nwaanyị ka nwoke eme nke ọma n’ihi na nwaanyị na-eto ọsọ ọsọ. O kwukwara 
na obodo ọ bụla nwere nkwenye ha kwenyere n’ihe gbasara nwoke na nwaanyị.  

Ọzọ, obodo ọ bụla nwere otu nkwenye n’ihe gbasara otu jenda si eme omume. Ezeadichie (2001) 
kọwara na otu nwoke na nwaanyị si eto na-ebido n’oge dị ka otu ha si ekwu okwu, a bịa n’ikwu okwu, 
nwaanyị ka ekwu okwu ọsọ ọsọ karịa nwoke. O kwuru na a bịa n’ụlo akwụkwọ, nwaanyị ka ede ogologo 
ahịrịokwu, agụ ihe ọsọ ọsọ ma gụta ya nke ọma karịa nwoke. Ma nchọpụta ya abụghị ozuru mba ọnụ. Ya 
ka Samson (2004) ji wee kwuo na ya ekwenyeghị n’ihe Ezeadịchie (2001) kwuru maka na o nweghị 
ndịmiche dị na nwoke na nwaanyị n’ọmụmụ asụsụ ebe ụmụ akwụkwọ ndị Briten nọ. Ụmọ (2001) kọwara 
na a bịa n’ọmụmụ asụsụ na nwaanyị na-enwekarị mmụọ n’ịmụ asụsụ karịa nwoke ma a bịa n’egwuregwu 
nwoke na-egosi na ya karịrị nwaanyị tụmadị n’ịgba bọl. N’obodo ụfọdụ, iwu obodo ka e metụtakarị nwaanyị 
karịa nwoke dị ka nwaanyị nọ na nsọ isi iri, nwaanyị nọ na di ịgakwuru nwoke ọzọ, nwaanyị inye aka be 

nna ya ma di ya amaghị na ndị ọzọ. Ihe a mere n’oge gboo o nweghị ihe e ji nwaanyị kpọrọ nke mere na 
ọtụtụ nna nna ha azụghị ụmụ ha nwaanyị n’akwụkwọ. 

 E nwere ngwa nkuzi dị iche iche e ji akụzi ihe n’ụlọ akwụkwọ nta, sekọndịrị, kọleeji Kedukeshọn 
na Mahadum. Ngwa nkuzi ndị ahụ bụ mgboode, nzụ, maapụ, akwụkwọ ọgụgụ, eserese Igbo, eserese aja, 
ngwa ọkpụ, laabụ asụsụ, ekwentị, redio, kasetị, rekọda, laptọp, mkpụrụ ụdara, okwuchi kalama, fiim, 

televishọn, video na ndị ọzọ. Ngwa nkuzi na-eme ka nkuzi dị mfe ma kwe nghọta ọsọ ọsọ. Ngwa nkuzi na-

eme ka ụmụ akwụkwọ nwee ezi mmekọrịta n’ime onwe ha na klaasị ma jụrịta onwe ha ajụjụ. Ngwa nkuzi 
na-enyere onye nkuzi aka ka ọ ghara ịkuzi otu ihe ọtụtụ oge ma ọ bụ naanị ya ikwu okwu. Ọ na-enyere 

onye nkuzi aka ime ka uche ụmụ akwụkwọ dị n’ihe ọ na-akụzi. N’ịga n’ihu, ngwa nkuzi na-eme ka onye 

nkuzi banye n’isiokwu ọ ga-akụzi nke ọma ma mekwa ka o benata ibu arọ dị na nkuzi.  
Ọ bụghị naanị ndị nkuzi ka ngwa nkuzi na-enyere aka na nkuzi, ọ na-enyekwara ụmụ akwụkwọ 

aka n’ihe ọmụmụ. Ezigbo ngwa nkuzi na-eme ka ụmụ akwụkwọ gee nti na nkuzi, ghọta ihe onye nkuzi na-

akụzi , nwee mmasị ma nwee ọtụtụ ajụjụ na azịza dị iche iche. Ịmaatụ, otu Mbe si ghọgbu Enyi ka o wee 

lụọ Ada Eze. Akụkọ a ga-eme ka ụmụ akwụkwọ gee ntị, jụọ ajụjụ site n’ihe nkiri nụrụlere. Offorma (1994) 
kewara ngwa nkuzi ụzọ anọ pụtara ihe. Ọ sị na ha bụ ngwa nkuzi dị ụdị mmadụ, nke gụnyere onye nkuzi, 
ụmụ akwụkwọ, ndị nwere mmụta pụrụ iche na ndị niile na-arụ ọrụ n’ụlọ akwụkwọ. Ndị dị n’ụdị akọrọ ngwa 
ka o kewara n’ụdị e nwere ike imetu aka na ndị e nweghị ike imetu aka ma sikwa n’imi. Ngwa nhụrụ anya, 
nnụrụ na ntị na nụrụlere. Ngwa nhụrụ n’anya a dị ka Offorma (1994) sị kọwaa bụ ngwa nkuzi ndị e ji anya 
elele, e nwere ike imetụ aka ma sikwa n’imi. Ngwa nhụrụ anya gụnyere mgboode, eserese aja, prọjektọ, 
ngwa labọratọrị na akwụkwọ. Ngwa nnụrụ na ntị bụ ndị e ji ntị egere ma metụkwa aka. Ha gụnyere redio, 
laabụ asụsụ na rekọda. Ngwa nụrụlere bụ nke a ga-ahụ anya, nụ na ntị ma metụkwa aka. Ha gụnyere fiim, 
tiivii, video, teepu na teepu rekọda. Anozie (1999) kọwara na ngwa nkuzi na-akpọlite mmụọ ụmụ akwụkwọ 
n’ihe gbasara ọmụmụ. Ọ bụ eziokwu n’ihi na ngwa nkuzi na-eme ka nkuzi na ọmụmụ ndị a mịa mkpụrụ 
otu o kwesịrị. Ọ na-ebelata oke ekwurekwu onye nkuzi na-ekwu n’ebe ụmụ akwụkwọ nọ iji kọwara ha ihe 
n’ụdị ha ga-esi wee ghọta. N’aka nke ọzọ, ọ na-eme ka onye nkuzi belata oke ederede na igbu oge ụmu 
akwụkwọ na onye nkuzi.  

Ngwa nkuzi nụrụlere bụ otu n’ime ngwa nkuzi dị iche iche e nwere ike iji kuzie agụmagụ ọdịnaala 
nke ga-eme ka ụmụ akwụkwọ nwee mmasị n’akụkọ ifo. Ngwa nkuzi nụrụlere nwere ngwa e ji anụ ihe na 
nke e ji ahụ ihe na nkuzi na ọmụmụ. Ngwa nụrụ pụtara nke e ji ahụ ihe ebe ngwa lere pụtara nke e ji ahụ 
ihe. Nke a gosiri na ngwa nkuzi nụrụlere jikọtara ngwa e ji anụ ihe na nke e ji ahụ ihe. Offorma (2002) 
kọwapụtara na ngwa nkuzi nụrụlere na-eme ka nwa akwụkwọ mara ekwu na ede ihe n’atụfụghị oge. Ọ sị 
na nụrụlere na-eme ka nwa akwụkwọ mata ihe ọ matabeghi na mbụ. Nke a bụ eziokwu n’ihi na nwata na-

ege ntị n’akụkọ ụwa, egwuregwu a na-eme na nụrụlere na-eme ka nwata mata ihe na-eme na gburu gburu 

ya nakwa mba ọzọ. Nụrụlere na-eme ka ụmụ akwụkwọ kuziere ụmụ akwụkwọ ibe ha ihe n’ụlọ. Ọ na-eme 

ka nwata nwee ọgụgụ isi, cheta ihe ọsọ ọsọ, chiemie echiche nke ọma, mara ekwu okwu ma sonye n’ihe 
na-aga na gburu gburu ya. Arua (2003) kọwapụtara na ngwa nkuzi nụrụlere dị ka ngwa ndị ahụ nwere ike 
izipụta nghọta ma ọ bụ mpụtara na-agụghị ihe ọ bụla. Ọ sị na ebe ọ bụ na ihe niile banyere nkuzi na ọmụmụ 
gbadoro ụkwụ n’ebe ụmụ akwụkwọ nọ, ụdị ngwa nkuzi a nke na-akpalite ikike ịhụzọ, ịnụ ihe na iche 
echiche dị nnukwu mkpa maka ịchụ nta mmụta. Ọzọ Gapal (2010) kọwara na nụrụlere na-enyere onye 

nkuzi aka n’ịkọwanwu isiokwu n’enweghị nsogbu ọ bụla. Site n’iji ngwa nkuzi nụrụlere kuzie ihe na-eme 

ka nwata nwe mmasị ma meta nke ọma n’ihe onye nkuzi na-akụzi. Nwoji (2002) kọwapụtara na ngwa nkuzi 
nụrụlere na-akpalite akụkụ ahụ ma ọ bụ ọgan ahụ mmadụ ji anụ ihe na nke ha ji ahụ ihe n’otu oge. Nke a 
na-eme ka onye nkuzi kpọlite mmụọ ụmụ akwụkwọ iji mee ka ha nwee mmasị n’akụkọ ọdịnaala bụ nke 
ga-enyere ha aka ịmụta ezi ihe na ndụ ha.  

Ngwa nkuzi nụrụlere na-enyere onye nkuzi aka ịgbanwo ọnọdụ nwata amaghị ihe na klaasị. Ọ na-

enye aka idobekwa omenaala e chezoro echezo. Ngwa nkuzi nụrụlere na-enyere ụmụ akwụkwọ aka ịmụ 
ihe n’igwe ma kọwanwuo ihe ma ọ bụ kuziere ndị ọzọ ihe ha mụtara. Mayer (2001) kwenyere na ngwa 
nkuzi nụrụlere na-eme ka ụmụ akwụkwọ nwee mmasị n’ihe onye nkuzi na-akụzi ‘Ngwa nkuzi nụrụlere na-

eme ka nkuzi tọọ ụtọ. Na nkọwa nke Gapal (2010) ọ kọwara na ngwa nkuzi nụrụlere e jikọrọ ọnụ na-enye 

nghọta tọrọ atọ na nkuzi na ọmụmu karịa sọ ngwa nkuzi nụrụ. Ọ bụ ezie n’ihi na ngwa nkuzi nụrụlere e 
jikọrọ ọnụ n’ọmụmụ na-akpalite mmụọ ụmụ akwụkwọ karịa, na-akwalite kwa nkuzi na ọmụmụ karịa usoro 
nkuzi ọdịnaala (kọnvenshọn). Nke a dabara n’ihe Okeke (1995) kwuru na ụmụ akwụkwọ ndị e ji ngwa 
nkuzi nụrụlere kuziere ihe na-eme nke ọma karịa ndị e ji usoro nkuzi ọdịnaala naanị kuziere ihe. Dike 
(1993) kọwapụtara na ngwa nkuzi bụ akara ngwa ahụ nke na-abụghị sọọsọ n’ọgụgụ ihe ka aghọta kama ọ 
na-eme ka ụmụ akwụkwọ nwee nka ọmụmụ nke bụ nụrụ nwekwara nka ọhụhụ bụ lere nke gbakọtara ọnụ 
n’akọnuuche. N’eziokwu ụdị ngwa nkuzi dị iche iche bụ ihe na-enye aka ime ka ọmụmụ gaa n’ihu. N’aka 
nke ọzọ Anzaku (2011) n’echiche nke ya sị na ngwa nkuzi nụrụlere bụ ngwa ọrụ nke e ji akọwa ọmụmụ ka 
e wee ghọta, nke adabeghị sọọsọ naanị n’ikwu okwu. Akwụkwọ ọgụgụ esoghi na ngwa nụrụlere kama ọ bụ 
eserese dị n’ime ya. Rather (2004) n’echiche ya sịrị na nụrụlere bụ ngwa nkuzi ahụ e ji akụzi na klaasị nke 
na-enyere ọmụmụ aka iji mee ka ọ dị mfe ma dịkwa ụtọ. Ọ sị na ngwa nkuzi dị ka chaatị, maapụ, 
akpụrụakpụ, fiim, prọjektọ, redio, tiivii bụ ngwa nkuzi na-enyere ọmụmụ aka.  

Ihe e dere na nụrụlere anaghị ehichapụ ọsọ ọsọ ka nke eserese. Ya bụ, e jiri nụrụlere kuziere ụmụ 
akwụkwọ ihe, ọ na-adịgịde mgbe onye chọrọ ọ gaa kpọpe ya. Nụrụlere na-eme ka ụmụ akwụkwọ nwee 
mmasị ma meta nke ọma na nka ige ntị, nka ọsụsụ, nka ọgụgụ na nka odide. Nụrụlere dị oke mkpa n’ihi na 
ọ bụ ya ka nwata ga-esi nwee mkpọlite mmụọ, mmasị ma meta nke ọma na nka ige ntị n’ihe onye nkuzi na-

akụzi iji mee ka ọsụsụ, ọgụgụ na odide dị mfe. Ya ka Mgbodile (1999) kọwara na ige ntị bụ ihe na-adịgide 
na ndụ mmadụ. Ọ gara n’ihu kọwaa na nka ige nti bụ ihe nwata na-eme ozigbo ọ pụtara ụwa. N’ụlọakwụkwọ 
nka ige ntị na-enye aka mgbe onye nkuzi ji nụrụlere egosi nwata ihe na klaasị ma ọ bụ n’ụlọ nke na-eme 

ka nwata nwee mmasị ma mee nke ọma n’agụmagụ ọdịnaala Igbo.  

N’ikpeazụ, ngwa nkuzi nụrụlere dị mkpa n’ụlọakwụkwọ nta n’ihi na ọ na-eme ka nkuzi dị ire, ụmụ 
akwụkwọ nwee mmasị ma mmeta nke ọma n’ihe ọmụmụ a na-akụzi na klaasị. Maka ihi uru ngwa nkuzi 
nụrụlere bara n’ebe ụmụ akwụkwọ nọ ka ndị nchọcha jiri lebaa anya n’adịmike jenda na mmasị ụmụ 
akwụkwọ ndị e ji ngwa nkuzi nụrụlere kuziere agụmagụ ọdịnaala Igbo n’ụlọ akwụkwọ praịmarị na zoonu 
mmụta Nsụka. 

Nsogbu Nchọcha 

Na nkuzi ọdịnaala Igbo, a na-enwe nchọpụta na jenda na mmasị na-egosipụta onwe ha n’ọmụmụ 
agụmagụ Igbo n’ụlọ akwụkwọ ọ kachasị n’ụlọ akwụkwọ praịmarị. Ngwa nkuzi e jikwa akụzi agụmagụ 
ọdịnaala Igbo sokwazị eme na ụmụ akwụkwọ anaghị enwe mmasị mgbe a na-akụzi ya na klaasị.  

Ndị nchọpụta ekwuola, na oge nwata na-ahụ ma na-anụkwa ihe a na-akụzi, na ọ na-akpalite mmụọ 
nwata elu itinye uchu n’ihe a na-eme. Nke a nwere ike ime ka nwata ahụ nwee mmasị n’ihe a na-akụzi ma 
metakwa nke ọma n’ihe a kụziri n’ule. N’agbanyeghị na ngwa nchọcha nụrụlere nwere ike inye aka n’ụdị 
ahụ, e nwebeghị nchọcha emerela gbasara adịmike jenda na mmasị ụmụ akwụkwọ ndị e ji ngwa nkuzi 
nụrụlere kuziere agụmagụ ọdịnaala Igbo n’ụlọ akwụkwọ praịmarị na zoonu mmụta Nsụka. 

Mbunuche Nchọcha 
Mbunuche izugbe nchọcha bụ ịchọpụta adịmike jenda na mmasị ụmụ akwụkwọ ndị e ji ngwa nkuzi 

nụrụlere kuziere agụmagụ ọdịnaala Igbo n’ụlọ akwụkwọ praịmarị na zoonu mmụta Nsụka. 

Nchọcha a lebara anya kpọm kwem na: 
1. Ịchọpụta adịmike jenda na mmasị ụmụ akwụkwọ ndị e ji ngwa nkuzi nụrụlere kuziere agụmagụ 

ọdịnaala Igbo. 

 

Ajụjụ Nchọcha 
Ajụjụ nchọcha ndị a ka ndị nchọcha guzobere ka o duziri nchọcha a ụzọ: 

1. Kedu adịmike jenda na mmasị ụmụ akwụkwọ ndị e ji ngwa nkuzi nụrụlere kuziere agụmagụ 

ọdịnaala Igbo? 

Ụmaokwu  
 Ụmaokwu a ka ndị nchọcha yiwere maka nchọcha nke a nwalere n’akara ntụ 0.05.  
Ho1 E nweghị ezigbo ndịmiche miin dị n’adịmike ngwa nkuzi nụrụlere na jenda na mmasị ụmụ 

akwụkwọ ndị e ji ngwa nkuzi nụrụlere kuziere agụmagụ ọdịnaala Igbo. 
 

Usoro Nchọcha 
 N’ebe a, nchọcha a lebara anya n’usoro na ụzọ e siri enweta data maka nchọcha. Ụzọ e lebara anya 
gụnyere: ụdị nchọcha, ndị a e jiri mee nchọcha, nsere na usoro nsere, ngwa nchọcha, nnyocha ngwa 
nchọcha, usoro nnweta ihe nchọcha na usoro nhazi ihe nchọcha. 

 Ụdị nchọcha e ji mee nchọcha a bụ nke nchọpụta Kwazai experimental 2x2x2 nke atụmatụ nchọcha 
klaasị nọrọ onwe ya bụ ihe a ga-eji mee nchọcha. Ụdị nchọcha dịka Fraenkel na Wallen (2003), ha sị na 
nchọcha nke nchọpụta bụ nke ga-enye ohere ka onye nchọcha nwe ike ihazi ma ọ bụ gbakwụnye nnwale 
mgbamonwe.  

 Ebe nchọcha bụ na zoonu mmụta Nsụka dị na Steeti Enugwu. Zoonu mmụta a jikọtara okpuru 
ọchịchị atọ ọnụ. Ha bụ Igbo-Etiti, Nsụka na Ụzọ-Ụwanị. Zoonu a nwere ụlọakwụkwọ dị n’ime obodo na 
obodo mepere emepe. Zoonu a nwere obosara ala ebe a na-akọ ugbo dị ka ji, akpụ, osikapa, ede na ihe 
akụkụ ndị ọzọ dị ka ose, achịcha, aṅara, ọkwụrụ, agbụgbụ, ọka na akịdị. Ha na-achụkwa nta. Ụmụ nwaanyị 
bi na ya na-azụkarị ahịa. Omenaala ha yitabara nke mere na ha na-alụkọrịta onwe ha. Ha na-agba mbọ ịzụ 
ụmụ ha n’akwụkwọ karịa ịzụ ahịa.  

Ndị e jiri mee nchọcha bụ ụmụ akwụkwọ praịmarị nọ n’ogo ise na zoonu mmụta Nsụka bụ ndị 
gọvmenti nwe. Ha dị puku ise, narị abụọ na asaa (5, 207). N’ọnụọgụ ụmụ akwụkwọ ndị a dị puku abụọ, 
narị ise na itoolu (2,509) bụ ụmụ nwoke ebe puku abụọ, narị isii iri itoolu na asatọ (2,698) bụ ụmụ nwaanyị. 
Ụlọ akwụkwọ praịmarị dị na zoonu mmụta Nsụka dị narị abụọ iri atọ na itoolu (239). N’ime ụlọakwụkwọ 
mebere zoonu a, iri abụọ na otu (21) bụ ụlọakwụkwọ dị n’obodo mepere emepe ebe narị abụọ iri asatọ bụ 
ụlọakwụkwọ dị n’ime obodo (Enugu State Universal Basic Education Board (EMIS) Data Bank, 2020/21 
Annual School Census, ASC).  

 Ndị nchọcha seere ụmụ akwụkwọ ọnụọgụ ha dị narị abụọ na iri abụọ (220) ogo ise n’ime klaasị 
anọ nọrọ onwe ha. Ndị nchọcha ji uche ya wee họrọ ụlọakwụkwọ anọ a maka na ha dabara na ebumnobi 
nchọcha a. 

 Ngwa nchọcha e ji mee nchọcha a dị ụzọ abụọ. Ha bụ: Nnwale Adịmike Agụmagụ Ọdịnaala Igbo 
(NAAỌI) na Ngụkọ Jenda na Mmasị Ụmụ Akwụkwọ N’agụmagụ Ọdịnaala Igbo (NJMỤANOI). NAAỌI 
dị njụmaza iri abụọ nke si n’akụkọ ifo F.C. Ọgbalụ na D.I. Nwafo ebe NJMỤANỌI nwere njụmaza iri abụọ 
nke gbadoro ụkwụ otu ụmụ akwụkwọ si aghọta akụkọ ifo a na-akọrọ ha, mmekọrịta dị n’etiti onwe ha, na 
ezi mgbanwe omume ha n’ihe akụziri. NJMỤANỌI metụchara aka n’ihe niile akụziri ha n’akụkọ ifo nke 
ga-eme ka ha nwe mmasị n’agụmagụ ọdịnaala Igbo. Njụmaza gbadoro ụkwụ n’ajụjụ iri ga-amasị ha 
n’agụmagụ ọdịnaala Igbo na ajụjụ iri agaghị amasị ha n’agụmagụ ọdịnaala Igbo. Ihe nlere anya anọ ka e 
wepụtara dị ka o si metụta ọsịsa nke onye kwenyere na ya. Ndịna ọ bụla nwere ihe nlere anya KI – kwesịrị 
ike, K – kwere, J - jụrụ, JI - jụsịrị ike tinyere ntụ enyem akara 4, 3, 2, 1 n’otu n’otu. 
 Ngwa nchọcha a ka e nyere ndị ọka mmụta nọ na ngalaba mmụta nka na ngalaba “Science 
Education” (Measurement and Evaluation Unit). Ha niile na-akụzi na Mahadum Naịjirịa, Nsụka. Ndị 
ọkammụta a ka a rịọrọ ka ha lebaa anya n’ajụjụ a jụrụ, o kwesịrị ụmụ akwụkwọ nọ n’ogo ise. Ịmata ma 
ajụjụ nnwale ngụkọ e nyere ha ọ dabara, otu e si jụọ ajụjụ na oge e nyere ha ọ dabara. Ndị ọka mmụta 
lebachara anya hazie nke edoghị ha anya ma kweta na ngwa nchọcha dabara. Ngwa nchọcha a ka a haziri 
site na ndụmọdụ ndị ọkammụta ka o wee kwe ụmụ akwụkwọ nghọta.  

 Ngwa nchọcha NAAỌI ka ndị nchọcha nyere ụmụ akwụkwọ dị iri abụọ nọ n’ogo ise na 
‘Community Primary School Aji’ dị n’okpuru ọchịchị Igbo-Eze North, Enugu Ezike, ka o wee mata ma ọ 
bụ ezigbo ngwa nchọcha. Nke a bụ maka na Igbo-Eze North esoghị n’ebe e ji mee nchọcha mana ya na ebe 

a ga-eji mee nchọcha nwere myiri. Mgbe ụmụ akwụkwọ zachara ihe dị na ngwa nchọcha, ndị nchọcha 
NAAỌI lelere ndịgide site n’iji usoro ntụcha data a kpọrọ Kuder-Richardson (K – R 20). Ihe e nwetara 

n’adịmụmma ngwa NAAỌI nchọcha bụ 0.71. Ọ na-egosi na adimụmma ngwa nchọcha bụ ihe a ga-atụkwasị 
obi n’ime nchọcha a. Maka ịchọpụta ma NJMỤANỌI ma e nwere ntụkwasị obi ndị nchọcha gbasoro usoro 
ntụcha data a kpọrọ Cronbacks Alpha Coefficient. Ihe e nwetara n’adịmụmma ngwa NGMỤNAỌI nchọcha 
bụ 0.882. Ọ na-egosi na adịmụmma ngwa dabara adaba.  

 Ndị nchọcha gwakwara ndị isi ụlọakwụkwọ e mere na nchọcha na ha na nchọcha ha agaghị ebute 
nghasa klaasị. Ndị nchọcha kọwara ha mkpa na uru nchọcha bara bụ maka otito nke ọmụmụ agụmagụ 
ọdịnaala Igbo n’ụlọakwụkwọ ha. Ndị nkuzi na-akụziri ndị ogo ise bụ ndị nnyemaka ndị nchọcha. A kụziri 
ndị nnyemaka nchọcha ka ha ga-esi wee mee nchọpụta. Ọzụzụ nkuzi a ka e mere n’ụlọakwụkwọ a họpụtara 
dị ka etu o si dabara ndị nchọcha. Ọzụzụ a were mkpụrụ ụbọchị anọ, ụbọchị ọ bụla ka ndị nchọcha wepụtara 
ịzụ otu onye nkuzi n’ime ụlọakwụkwọ anọ a họpụtara.  

Usoro ntụcha data e nwetara na NAAỌI na NJMỤANỌI na ndịpụ n’izugbe bụ ihe e ji nweta ajụjụ 
nchọcha, ebe ntụcha mgbanwerịta onwe bụ nke e hiwere n’akara ntụ 0.05. Ntụcha mgbanwerịta onwe bụ 
ihe e ji wee nweta ụmaokwu maka na nka ọmụmụ gosiri ụzọ ihe atọ e bu n’obi. Lund na Lund (2013) 
kọwara na mbunobi a gbadoro ụkwụ n’ihe atọ, nke mbụ ndabere mgbamonwe na mgbanwerịta onwe, 
mgbamonwe bụ ihe a ga-eji amata ntụ oge ọ bụla. Ịma atụ, mmeta ụmụ akwụkwọ nke dị n’agbata 0 – 100. 

Nke abụọ: mgbamonwe ndabere bụ ihe ga-adị abụọ ma ọ bụ karịa, ịma atụ jenda (nwoke na nwaanyị). 

Nchọpụta  

Ajụjụ Nchọcha 1: Kedu adịmike jenda na mmasị ụmụ akwụkwọ ndị e ji ngwa nkuzi nụrụlere kuziere 
agụmagụ ọdịnaala Igbo? 

Tebulu 1: Miin na ndịpụ n’izugbe akara mmasị ụmụ akwụkwọ ndị nwoke na ndị nwaanyị n’agụmagụ 
ọdịnaala Igbo. 

Jenda    Nnwale nganihu Nnwale nganazụ  

 Ọnụọgụ Miin Ndịpụ 
n’izugbe 

Miin Ndịpụ 
n’izugbe 

Akara 

uru 

Miin 

Nwoke  118 60.30 17.41 76.23 21.27 15.93 

Nwaanyị 102 60.54 18.16 82.75 19.56 22.21 

Tebulu 1 na-egosi na ụmụ akwụkwọ ndị nwoke e nyere nnwale nganihu nwetara akara miin mmasị 60.30 na 
ndịpụ n’izugbe 17.4 na nnwale nganazụ akara miin mmasị 76.23 na ndịpụ n’izugbe 21.27. N’aka nke ọzọ, ụmụ 
akwụkwọ ndị nwaanyị nwetara akara miin mmasị 60.54 nnwale nganihu na ndịpụ n’izugbe 18.16 na nnwale nganazụ 
akara miin mmasị 82.75 na ndịpụ n’izugbe 19.56. Akara uru miin 15.93 bụ nke ndị otu nchọpụta ebe 22.21 bụ nke ndị 
otu ntụnyere. Nke a gosiri na ụmụ akwụkwọ ndị nwaanyị nwetakarịrị akara miin mmasị na nnwale nganazụ karịa ndị 
ụmụ akwụkwọ ndị nwoke.  

Ho1: E nweghị ezigbo ndịmiche jenda na miin mmasị ụmụ akwụkwọ ndị e ji ngwa nkuzi nụrụlere kuziere 
agụmagụ ọdịnaala Igbo 

Tebulu 2: Ntụcha mgbanworịta onwe adịmike usoro mmasị na jenda ụmụ akwụkwọ n’agụmagụ 
ọdịnaala Igbo 

Nzipụta  Ụdị III mgbakọ 
ndịna mkpị 

Df ogo nwere 

onwe  

Miin Ndịna 
Mkpị 

F Sig Myinaba Eta 

Ndịna Mkpị  
Ndezi agba 

ọhụụ 

1544.295a 4 386.074 9.503 .000 .150 

Mgbachi 21977.171 1 21977.171 540.934 .000 .716 

Nnwale nganihu 44.022 1 44.022 1.084 .299 .005 

Ngwakọta 1479.497 1 1479.497 36.416 .000 .448 

Jenda  .275 1 .275 .007 .935 .000 

Ngwakọta* 
Jenda  

.340 1 .340 .008 .927 .000 

Ndejọ 8735.064 215 40.628    

Mgbakọ 748157.000 220     

Ndezi 

Mgbakọta 

10279.359 219     

a. R Mgbakọ ndịna mkpị = .150 (Mbugharị R ndịna mkpị = .134) 

Tebulu 2 gosiri na mgbakọta F nke bụ 36.416) maka usoro adịmike na mmasị ụmụ akwụkwọ 
n’agụmagụ ọdịnaala Igbo, nwere nnọdebe akara 0.000. Ebe ọ bụ na akara nnọdebe a bụ 0.000 pekarịrị akara 
ntụ 0.05, a nabataghị ụmaokwu efu. Nke a gosiri na e nwebeghị ezigbo ndịmiche na miin mmasị ụmụ 
akwụkwọ ndị e ji ngwa nkuzi nụrụlere kuziere agụmagụ ọdịnaala Igbo na ndị ụmụ akwụkwọ ndị e jighị 
ngwa nkuzi nụrụlere kuziere agụmagụ ọdịnaala Igbo. Maka nke a, ụmụ akwụkwọ ndị nwoke na ndị nwaanyị 
e ji ngwa nkuzi nụrụlere kuziere agụmagụ ọdịnaala Igbo ritara erere karịa ndị ụmụ akwụkwọ ndị nwoke na 
ndị nwaanyị e jighị ngwa nkuzi nụrụlere kuziere. 

Nkata  

 Nchọpụta nchọcha gosiri na tebulu nke mbụ na ụmụ akwụkwọ ndị nwaanyị nwetakarịrị akara miin 
mmasị na nwale nganazu karịa ndị ụmụ akwụkwọ ndị nwoke. Nchọpụta nchọcha gosiri na nke mbụ na ụmụ 
akwụkwọ ndị nwaanyị nwetakarịrị akara miin mmasị karịa ụmụ akwụkwọ ndị nwoke na nwale nganazu. 
Obi (2010) hụrụ jenda dị ka otu nwoke na nwaanyị si nwee mmekọrịta, ụdị ọrụ dị iche iche ha na-arụ nke 
na-egosi ihe ha bụ n’obodo. Nke a bụ eziokwu n’ihi na ezi mmekọrịta dị n’etiti nwoke na nwaanyị mere na 
ụmụ akwụkwọ ndị nwoke na ụmụ akwụkwọ ndị nwaanyị e ji ngwa nkuzi nụrụlere kuziere agụmagụ 
ọdịnaala Igbo nwere mmasị na nụrụlere e ji kuziere ha agụmagụ ọdịnaala Igbo ma metakwa nke ọma karịa 
ụmụ akwụkwọ ndị nwoke na ndị nwaanyị e jighị ngwa nkuzi nụrụlere kuzie agụmagụ ọdịnaala Igbo. 

Mpụtara  

 Site na mkpokọba ihe a chọpụtara na nchọcha a, nchọpụta na-egosi na ụmụ akwụkwọ enweghị 
mmasị n’agụmagụ ọdịnaala Igbo na-eso n’ụdịrị ngwa nkuzi onye nkuzi ji akụziri ụmụ akwụkwọ ihe na 
klaasị. Ya bụ na ọ dị mkpa ka ndị nkuzi ghara iji ngwa nkuzi ochie kuzie agụmagụ ọdịnaala Igbo kama ka 
ha gbasobe ngwa nkuzi nụrụlere n’ikuziri ụmụ akwụkwọ agụmagụ ọdịnaala Igbo. Ọ bụrụ na ndị nkuzi ka 
na-agbaso ngwa nkuzi ochie n’ikuzi agụmagụ ọdịnaala Igbo ịmara na nsogbu ga-adị n’ebe ụmụ akwụkwọ 
nọ maka na mmasị na-enye aka n’ọmụmụ agụmagụ ọdịnaala Igbo.  

 Nchọpụta a gosiri na ndị nkuzi anaghị eji ezi ngwa nkuzi n’ikuzi agụmagụ ọdịnaala Igbo. Ndị nkuzi 
anaghị eji ngwa nkuzi nụrụlere akụzi maka ezi mmekọrịta ụmụ akwụkwọ kama usoro ịgụpụta ihe e dere 
n’akwụkwọ. Nke a na-eme ka ụmụ akwụkwọ ghara inwe mmasị ma ọ bụ meta nke ọma n’agụmagụ ọdịnaala 
Igbo n’ebe ụmụ akwụkwọ ụmụ nwoke na ụmụ akwụkwọ ụmụ nwaanyị nọ. Ọ bụrụ na e jiri ngwa nkuzi 
nụrụlere kuzibere ụmụ akwụkwọ agụmagụ ọdịnaala Igbo ọ ga-eme ka ha nwee mmasị, ezi mmekọrịta n’etiti 
ụmụ akwụkwọ ụmụ nwoke na ụmụ akwụkwọ ụmụ nwaanyị na mmeta nke ọma n’agụmagụ ọdịnaala Igbo. 
Ndị nkuzi kwesikwara iziga ọgbakọ mmụta dị ka semina, wọkshọp ma ọ bụ kọnfrensị ebe a ga-akụziri ha 
otu e si eji ngwa nkuzi nụrụlere akụzi ihe ọmụmụ nke ga-eme ka ụmụ akwụkwọ nwee mmasị n’agụmagụ 
ọdịnaala Igbo.  

Ntụnye Aro 

 Site n’ihe e nwetara na nchọcha e mere, ndị nchọcha tụpụtara aro ndị a: 

1. Ka ndị nkuzi na-eji ngwa nkuzi nụrụlere na-akụziri ụmụ akwụkwọ agụmagụ ọdịnaala Igbo. 

2. Ka a na-eziga ndị nkuzi ọzụzụ mmụgharị/nzụgharị ebe a ga-akụziri ha maka iji ngwa nkuzi nụrụlere 

a kụzie agụmagụ ọdịnaala Igbo.  

3. Ndị isi ụlọ akwụkwọ, ndị nne na nna kwesịrị ibenata ịsụrụ ụmụ akwụkwọ ha asụsụ Bekee 

n’ụlọakwụkwọ nakwa n’ụlọ. Nke a ga-eme ka ụmụaka mata n’asụsụ Igbo dị mkpa, n’ihi na o 
nweghị asụsụ ka ibe ya.  

4. Ndị nne na nna kwesịrị ịzụtara ụmụaka ha akwụkwọ ọgụgụ Igbo na akara ngwa nụrụlere na-egosi 

akụkọ ifo, omenaala Igbo karịa nke na-egosi ịgba egbe ma ọ bụ ịnụ agha.  

